Thema:  Beth am ddweud Diolch!

Nôd: 

Y disgyblion i feddwl beth sydd yn eu gwneud yn hapus.  Cyfle i ddiolch am y pethau hyn.

Offer:

Papur a phensel i bawb/i rai (dibynnu ar y nifer)

Agor y Drws:

Yr athro i ofyn i’r plant dynnu llun wyneb hapus ar y papur. 

Camu ’mlaen

Yr athro i ddewis unrhyw 5 llun a’u dangos i bawb. Dylai fod gwên ym mhob llun.

Holwch:  Beth sy’n gyffredin rhwng y lluniau?  Beth sy’n dangos i ni fod y bobl yn hapus?  

Wedi cael yr ateb gwên, holwch y plant beth sy’n gwneud iddyn nhw wenu?  Beth sydd yn eu gwneud nhw’n hapus. Bydd y plant yn awgrymu amryw o atebion.

Stori o’r Beibl:

Yn y Beibl, mae hanes gŵr a gwraig o’r enw Abraham a Sara.  Roedd Duw wedi addo i Abraham y byddai’n cael mab, er bod Abraham a Sara yn hen iawn.  Un diwrnod, roedd Abraham yn eistedd wrth ymyl ei babell, pan welodd dri dyn yn cerdded ato.  Roedd hi’n boeth iawn, felly dyma Abraham yn mynd at y tri i gynnig dŵr a bwyd iddyn nhw.  Gofynnodd Abraham i Sara baratoi’r bwyd.   Wedi i’r dynion fwyta, dyma un ohonyn nhw’n gofyn “Ble mae Sara?”  “Yn y babell” meddai Abraham, yn methu deall pam fod y dynion yn gofyn hynny.  “ Mewn naw mis, bydd Sara yn cael mab” meddai’r dyn wedyn.  Roedd Sara yn gwrando ar sgwrs y dynion y tu mewn i’r babell, a phan glywodd hi eiriau’r dyn, dyma hi’n chwerthin.  Roedd hi’n rhy hen i gael plentyn!  “Pam wnaeth Sara chwerthin?” gofynnodd y dyn.  “ Wnes i ddim”, meddai Sara.  “ Do, “ meddai’r dyn wedyn, “rwyt ti’n meddwl bod y peth yn amhosibl.  Ond mae Duw yn gallu gwneud unrhyw beth.”  Sylweddolodd Abraham fod y dynion yma wedi dod â neges iddo oddi wrth Dduw.

Cadwodd Duw ei addewid i Abraham a Sara.  Cafodd Sara fab bach. Roedd hi mor hapus.  Fe chwarddodd hi mewn llawenydd.  Cafodd y babi yr enw Isaac.  Ystyr yr enw ydy “Chwerthin”.  Roedd Duw wedi gwneud i Sara chwerthin mewn hapusrwydd wrth gael mab bach.  

Munud i Feddwl:

Meddyliwch am bethau sy’n gwneud i chi chwerthin.

Meddyliwch am bobl sy’n eich gwneud chi’n hapus.

Meddyliwch am y pethau sy’n gwneud i chi wenu.

Gweddi:

Diolch i ti, Dduw, a bopeth sy’n gwneud i ni wenu.

Diolch am bawb sy’n ein gwneud ni’n hapus.

Wnei di gofio am bawb sy’n methu gwenu heddiw, oherwydd bod rhywbeth trist iawn wedi digwydd yn eu bywyd nhw.

Wnei di fod yn agos at bawb sy’n drist.

Amen.

Catrin Roberts

